
Laburpena

Lindanoa hexakloroziklohexanoaren (HCH) isomero kimiko bat da, iraganean pesti-
zidatzat erabili izan dena. Substantzia organokloratu bat da, EBn 2008az geroztik de-
bekaturik dagoena, eta iraunkortasuna, toxikotasuna, mugikortasuna eta biometatzea 
ditu ezaugarritzat 

Europako hainbat herrialdetan fabrikatu zen XX. mendearen bigarren erdialdean. Lin-
danoa lortzeko prozesua oso eraginkortasun txikikoa zen; hala, ekoizten zen tonako, 
beste sei edo hamar tona hondakin sortzen ziren, lindanoaren oso antzeko ezaugarri 
kutsagarrien aldetik. 

Espainiako Estatuan zenbait lindano-fabrikak jardun zuten joan den mendeko 40ko 
hamarkadaren bukaeratik 90eko hamarkadaren hasierara bitartean. Haietako bat-
zuek salaketak jaso zituzten eragin zuten ingurumen-inpaktu larria zela-eta, hala 
nola, Ansio-Barakaldoko Bilbao Chemical S.A. (Bizkaia), Asua-Erandioko Nexana S.A. 
(Bizkaia), O Porriñoko Zeltia (Pontevedra) eta Sabiñánigoko Industrias Químicas del 
Noroeste S.A. (Huesca) enpresek. Horiez gain, Bartzelonan edo Madrilen kokaturiko 
beste enpresa batzuek ere lindanoa fabrikatu dute edo lindanoa erabili dute beren 
ekoizte-prozesuetan. Bizkaiko eta Huescako kasuak bereziki larriak dira, gaur egun 
oraindik substantzia horren kutsadura-fokuak dauzkatelako, hots, gaurko egunez, 
kalkulatu ezineko ondorioak dituen inpaktua eragiten jarraitzen dutelako.

Lindano-ekoizpenean sortzen zen hondakin-kantitate handia gaizki kudeatu zen, 
fabrikazio-tokia ez ziren beste gune batzuetan legez kanpoko isurketak, ustez, egit-
eraino. Hala, bada, hondakin horiek Estatuko toki ugaritan daude, sortu ziren fabrik-
etatik urruti, hala nola, Borobian (Soria), Cabrian (Palentzia), Vitoria-Gasteizen (Araba), 
Vianan (Nafarroa) eta Iguzkitzan (Nafarroa). Erabateko opakutasuna izan zen isurketen 
inguruan, eta hala frogatuta geratzen da, debekatu eta hainbat urtetara, konfederazio 
hidrografikoek Estatu guztian sakabanatutako ur-laster askotan lindanoa dagoela de-
tektatzen jarraitzen dutenean, baimendutakotik gorako mailetan zenbaitetan. Gaurko 
egunez, ez dakigu gune horietako batzuk non dauden, zer kantitate isuri ziren, edo 
isurketa horiek zein baldintzatan egin ziren.

Lindanoa EBko beste hamahiru herrialdetan ere sintetizatu zen, eta ongien doku-
mentaturiko gune kritikoak Alemanian, Eslovakian, Frantzian, Hungarian, Italian, 
Polonian, Txekiar Errepublikan eta Errumanian daude. Kutsadura-foku horietako bat-
zuetan, orobat, lindanoaren fabrikaziotik sortutako hondakinek oso ondorio larriko 
ingurumen-herentzia utzi dute. 

Ez dira nahikoak, argi eta garbi, Europan zein estatuen barruan abian jarri diren eki-
menak. Beharrezkoa da Espainiako lindanoaren mapa xehe bat osatzea, hondakinen 
trazabilitatea berrituko duena eta lokalizatu eta detektatu gabe dauden isurketa 
horien guztien kokapena identifikatuko duena, gero isurketa horiek kendu eta tratatu 
eta eragindako eremuen osoko deskontaminazioa gauzatu ahal izateko, harik eta 
kutsadura-karga hori Estatutik zeharo desagerrarazi arte, ahalik eta epe laburrenean. 
Horretarako, autonomia-erkidegoetako administrazioek eta estatu-administrazioak 
koordinaturik lan egin behar dute.

Aldi berean, egungo estatu-araudia aldatu beharko litzateke, uneren batean lindanoa 
detektatu zaion edozein ur pertsonen hornidurarako erabiltzea debekatuz, kontzent-
razioa edozein izanik ere, nazioarteko erakunde batek baino gehiagok osasun-arloan 
gomendatzen duten bezala.

Halaber, halako kutsatzaileek eragindako eremuetako biztanleek jasan duten espo-
sizioa ebaluatu behar da; kutsaduraren eragileei dagozkien erantzukizunak (penalak, 
administratiboak eta politikoak) eskatu behar zaizkie, eta Estatuko gobernuak zein 
autonomia-erkidegoetako gobernuek beharrezko aurrekontu-sailak izendatu behar 
dituzte aipatu diren jarduera horiek gauzatzeko.

Lurzoruen kutsadura konpondu gabeko arazo handia da EBren barruan. Hortaz, gehien 
eraginiko herrialdeetako bat izanik, Espainiak fronte baten buru izan beharko luke EBn, 
lurzoruei buruzko Europako araudi baterantz aurrera egiteko, europar gizarte zibila 
eskatzen ari denaren ildotik. 

1.-ZER DA LINDANOA?
L indanoa 1 pes t iz ida tza t  e rab i l i 

izan den konposatu k imikoa da. 
Substantzia organokloratu bat da, hau 
da, hidrogeno-atomoak kloro-atomoekin 
ordezkatu zaizkion hidrokarburo bat. 
Hexak loroz ik lohexanoaren (HCH) 
γ- isomeroa ere esaten zaio,  eta 
haren formula kimikoa 1, 2, 3, 4, 5, 
6-hexakloroziklohexanoa (C6H6Cl6) da. 

Organok lo ra tuak  pes t i z ida tza t , 
disolbatzailetzat eta isolatzailetzat erabili 
izan diren konposatu organikoak dira. 
Substantzia horien arteko ezagunenak DDTa edo aldrina dira. Organokloratu 
gehienak konposatu organiko iraunkorrak dira (KOI), eta ezaugarri hauen 
maila handia dute bereizgarri:

- Iraunkortasuna: biodegradazio geldoa dute.

- Toxikotasuna: animalia-espezie gehienei eta, oro har, ingurune 
naturalari efektu kaltegarriak eragiten dizkie.

- Mugikortasuna: lurrunkortasun handikoak dira.

- Biometatzea eta biohanditzea: koipeekiko duten afinitate handia 
dela-eta (horrelako ehunekin erraz elkartzen da), eta, gainera, 
biodegradazio nekeza dutenez, erraza da halako konposatuak 
kate trofikoan metatzea eta haien kontzentrazioa goragoko maila 
trofikoetan areagotzea. Izan ere, 70eko hamarkadan Antartikako 
pinguinoen gantzean ere detektatu zen DDTa.

Hain zuzen ere, lindanoaren molekulak deskribatu diren ezaugarri horiek 
guztiak betetzen ditu: oso iraunkorra da, eta, horregatik, haren degradazioa 
geldoa eta nekeza da. Irensten edo arnasten duen animaliaren koipearekin 
erraz bat egiten du, eta elikatze-sareetan biometatzeko joera du; izan ere, 
talde taxonomiko gehienetan detektatu da. Lurrunkor samarra da, eta, hortaz, 
airean edo partikulei itsatsirik garraia daiteke. Haren egoera fisikoa, giro-
tenperaturan, hauts kristalino zuriarena da.

Lindanoaren fabrikazioa Europako hainbat herrialdetan hedaturik egon 
zen, joan den mendeko 50eko hamarkadatik 70eko hamarkadara bitartean, 
batik bat. Zenbait kasutan, Espainian esaterako, 90eko hamarkadaraino 
ekoitzi zen substantzia hori. Lindanoa gehienbat nekazaritzan erabili 

1 Kutsadura sortzen duten hondakinak hexakloroziklohexanoaren isomeroen nahastura bat dira, 
isomero bakoitzak bere ezaugarri kimikoak, toxikoak eta abar dauzkala, eta lindanoa esaten 
dugunean gamma isomeroaz bakarrik ari gara; alabaina, lindano hitza hexaklorohexanoaren 
hondakinak eta eratorriak aipatzeko dago zabalduta gizartean. Hala, txostenean zehar 
hexakloroziklohexanoa eta lindanoa bien artean bereizi gabe erabiliko dira.

da, espektro zabaleko intsektizidatzat erabilita, laboreetako izurriak 
kontrolatzeko, eta baliatua zen, era berean, farmakologian, zuraren, 
larruaren, artilearen zein kotoiaren tratamenduan, azienden parasitoen 
kontra, baita pertsonei zorriak eta hazteria kentzeko ere.

Lindanoaren arriskua areagotu duen faktoreetako bat izan da hura egiteko 
sortzen ziren hondakinena. Pestizida lortzeko prozesua2 oso eraginkortasun 
txikikoa da; izan ere, ekoizten zen tonako, beste sei edo hamar tona 
hondakin sortzen ziren, eta azken horiek lindanoaren ia ezaugarri kutsagarri 
berak zituzten.

Substantzia arriskutsuen bolumen handi bat aterata, kudeaketa egoki bat 
abian jarri beharko zen, ingurumenari eta osasunari edozein kalte eragitea 
saihesteko. Ez zen hala gertatu, hondakin horien kudeaketa txarra egin 
zen, eta, kasu askotan, batere kontrolik gabe isuri ziren. Horrek nabarmen 
larriagotu zituen konposatu hori lortzeak zekartzan ingurumen-arazoak. Eta 

2   Lindanoa bentzenoaren fotoklorazioaren bidez lortzen zen, eta horren emaitza hainbat HCH-
isomeroren nahastura zen; handik lindanoa bereizten zen (gamma isomeroa), kristaltze zatikatua 
erabiliz.

arazo horiek gaur egun, hainbat hamarkadaren ondoren, jasaten jarraitzen 
da, Espainian, behintzat.

2015. urteko ekainetik, Osasunaren Mundu Erakundeak (OME) lindanoa 
“gizakientzako kantzerigeno” gisa sailkaturik dauka. Hain zuzen, 1. taldean 
dago, toxikotasuna frogaturik daukaten industria-prozesuen eta konposatu 
kimikoen taldean. Disruptore endokrinotzat ere jarduten du, hau da, giza 
gorputzaren, edo dena delako eragindako espeziearen, hormona-oreka 
nahas dezakeen kanpo-substantziatzat; horren ondorioz, hormonen 
kontrolpeko zenbait prozesu fisiologiko eten edo nahas daitezke, hala 
nola, ugalketa-sistemen garapena eta funtzionamendua eta sistema 
neurologikoaren funtzionamendu egokia, beste ondorio batzuen artean. 

Efektu akutuei dagokienez, pertsonengan, lindano-kontzentrazio handien 
eraginpean egoteak larruazalaren narritadura, buruko mina, goragalea, 
beherakoa, konbultsioak, eta heriotza ere eragin ditzake. Era berean, arnas 
sistemari, sistema kardiobaskularrari, sistema hepatikoari zein endokrinoari 
eragindako zenbait efektu kaltegarri ere antzeman dira. Lindanoa oso toxikoa 
da organismo urtarrentzat, eta epe luzerako efektuak eragiten ditu hegazti 
nahiz ugaztunen ugalketan eta garapenean, disruptore endokrinotzat dituen 
propietateen ondorioz. Azkenik, oso toxikoa da intsektu askorentzat, erleak 
tartean direla.

2.- LEGE-ARAUKETA
Lindanoaren efektu toxikoak zirela bide, haren erabilera nahiz gainerako 

HCH-isomeroena debekatu edo murriztu egin zen herrialde askotan, 80ko 
eta 90eko hamarkadetan. Horrez gain, nazioarteko zenbait akordiotan 
gomendioak sartu ziren kutsatzaile horren inguruan, Rotterdameko 
Hitzarmenean edo Aarhuseko Protokoloan kasu. Halakoen artean, 
Stockholmeko Hitzarmena nabarmentzen da; Nazio Batuek jarri zuten 
abian 2004an, eta haren xedea da konposatu organiko iraunkorrak 
(KOI) maila globalean desagerraraztea. Hitzarmen horretan, halako 
kutsatzaileak desagerrarazteko neurriak hartzeko beharra ezarri zen, 
ingurumenaren zein gizakien gainean dituen efektu kaltegarriak direla-
eta. Hala, bada, hexakloroziklohexanoaren hiru isomeroak –alfa, beta eta 
gamma– desagerrarazi beharreko kutsatzaileen zerrendan sartu ziren. Pauso 
horrek ekarri zuen substantzia horien fabrikazioa eta erabilera debekatzea, 
oso salbuespen txikiekin, 2010. urtean. Gaur egun, 181 herrialdek berretsi 
dute dagoeneko Stockholmeko Hitzarmena.

Europan, lindanoa erabiltzeko mugak askoz lehenago hasi ziren, 
ezarritako araudia berrikusiz gero egiazta daitekeenez. 1979rako Europar 
Batasunak bazeukan debekaturik pestizida nekazaritzan aplikatzea, 1978ko 
abenduaren 21eko 79/117/EEE Zuzentarauaren bidez (substantzia jakin 
batzuk dauzkaten produktu fitosanitarioak merkaturatzea eta erabiltzea 
debekatzeari buruzkoa). Zuzentarauko eranskinean lindanoa sartu zen 
baztertu beharreko konposatu organokloratu iraunkorren artean. Europar 
Batasunak eman zuen bigarren pausoa 1984ko urriaren 9ko 84/491/EEE 
Zuzentaraua izan zen, (hexakloroziklohexanoaren isurketetarako gehieneko 
balioei eta kalitate-helburuei buruzkoa); han, lindanoa fabrikatu ondoren 
sortzen ziren isurketetarako gehieneko HCH-kontzentrazio onargarriak 
ezarri ziren. Espainiako legedian, zuzentarau horren transposizioa egin 
zen 1987ko azaroaren 12ko Aginduaren bidez (hondakin-uren isurketetan 
egoten diren substantzia kaltegarri edo arriskutsu jakin batzuei dagozkien 
isurketa-arauei, kalitate-helburuei eta neurketa-metodoei buruzkoa)3. Gero, 
850/2004 EE Erregelamenduak lindanoaren erabilera guztiak debekatu 
zituen, 2007. urtearen bukaeran bukatzen ziren salbuespen jakin batzuekin; 
hartara, substantzia erabat debekaturik dago 2008az geroztik.

Azkenik, duela gutxiko Europako Parlamentuaren eta Kontseiluaren 
2013ko abuztuaren 12ko 2013/39/EB Zuzentarauan (2000/60/EB eta 
2008/105/EB zuzentarauak ur-politikaren arloko lehentasunezko substantziei 
dagokienez aldatzeari buruzkoa), lindanoa mota horretako substantzien 
zerrendan sartu zen, I. eranskinean, zehazki, lehentasunezkoa eta 
arriskutsua den substantziatzat bereizita. Zuzentarauko II. eranskinean, 
aplikatu beharreko kalitate-arauak zehazten dira, eta konposatu horretarako, 
azaleko ur-masetan, onartutako urteko batez besteko kontzentrazioa 20 ng/l 
da, eta gehieneko kontzentrazio onargarria, 40 ng/l. Ingurumen-kalitateko 

3 Gerora, 1991ko otsailaren 27ko Aginduak eta 1992ko maiatzaren 25eko Aginduak aldatu zuten.

arau horiek aintzat hartu behar dira plan hidrologikoetan4, eta erabili egin 
behar dira azaleko ur-masen (ibaiak, aintzirak, etab.) egoera kimiko ona 
balioztatzeko. 

Modu harrigarrian, ingurumen-araudiak baimendutako batez besteko 
eta gehienezko balio horiek finkatzen ditu, eta giza kontsumorako uraren 
kalitatearen osasun-irizpideak ezartzen dituen araudiak, ordea, ez du 
berariazko inolako mugarik finkatzen lindanorako. Osasun Ministerioak giza 
kontsumorako uren kalitate-irizpideei buruzko 140/2003 Errege Dekretuan 
ezarririk dauden mugak aplikatzen ditu, alegia, gehienez 100 ng/l banakako 
pestizidetarako, eta 500 ng/l dauden pestizida guztien baturarako.

Duela gutxi onarturiko Europako araudia Espainiako ordenamendu 
juridikora aldatzeko transposizioa egin zen irailaren 11ko 817/2015 Errege 
Dekretuaren bidez (azaleko uren egoeraren eta ingurumen-kalitateari 
buruzko arauen jarraipena eta ebaluazioa egiteko irizpideak ezartzekoa). 
Erregelamendu horretan, HCHa lehentasunezko substantziatzat ezartzen 
da —araudiaren arabera, “ingurune urtar komunitarioarentzat, edo haren 
bidez, arrisku nabarmena dakarren substantzia bat, giza kontsumorako ura 
hartzeko erabiltzen diren, eta 2000/60/EE Zuzentarauko5 16. artikuluaren 
bidez araututa dauden, urentzako mota horretako arriskuak barne”— eta, 
orobat, substantzia arriskutsutzat —errege-dekretuko definizioaren arabera, 
“toxikoak, iraunkorrak eta biometagarriak diren substantziak edo substantzia-
taldeak, bai eta antzeko arrisku-maila dakarten beste substantzia edo 
substantzia-talde batzuk”—. Errege-dekretu horren ingurumen-kalitateko 
arauek Europako zuzentarauan jasotako balio berak ezartzen dute HCHrako; 
hala, errege-dekretuak xedatzen du, ingurumen urtarrerako, onartutako 
urteko batez besteko kontzentrazioaren muga 20 ng/l izango dela, eta 
gehienezko HCH-kontzentrazio onargarria, 40 ng/l. 

Laburbilduz, lindanoak dituen propietate toxikoengatik, hala gizakientzat 
nola, oro har, ingurumenarentzat, hainbat urtetatik hona haren fabrikazioa eta 
erabilera herrialde askotan debekaturik daude, tartean Europar Batasunean 
eta, horrenbestez, Espainian ere bai, eta lehen aipatutako urteko batez 
besteko kontzentrazioak zein gehieneko kontzentrazio puntual onargarriak 
ezarri dira ingurune urtarrerako.

4 Ibai, akuifero, hezegune eta aintziren kontserbaziorako neurriak nahiz ur-baliabideen kudeaketa jasotzen 
dituzten plan hidrologikoak Urari buruzko 2000/60/EE Esparru Zuzentarauaren eredura idazten dira. 
Plan horiek ingurumen-helburuak betetzea bermatu behar dute, lehentasunezko substantziak nahiz 
lehentasunezko substantzia arriskutsuak kentzeko jarduera-planak aurrera eramatea barne. Alabaina, 
duela gutxi Espainiako Estatuan onartu diren plan hidrologikoek ez dute halakorik.

5 Urari buruzko Esparru Zuzentaraua.

3.- LINDANOA ESPAINIAN.
ARAZOAK ETA EGUNGO 
EGOERA

Espainiako Estatuan zenbait lindano-fabrikak jardun zuten joan den 
mendeko 40ko hamarkadaren bukaeratik 90eko hamarkadaren hasierara 
bitartean. Haietako batzuek salaketak jaso zituzten eragin zuten ingurumen-
inpaktu larria zela-eta, hala nola, Ansio-Barakaldoko –lehenago Insecticidas 
Condor S.A. deitutakoa– Bilbao Chemical S.A. (Bizkaia), Asua-Erandioko 
Nexana S.A. (Bizkaia), O Porriñoko Zeltia (Pontevedra) eta Sabiñánigoko 
Industrias Químicas del Noroeste S.A. (Huesca) enpresek. Horiez gain, 
beste enpresa batzuek ere fabrikatu dute lindanoa edo beren ekoizpenean 
erabili dute, baina haiei buruzko informazioa askoz urriagoa da. Enpresa 
horiek dira Cruz Verde (Bartzelona), Fabricación Nacional de Colorantes y 
Explosivos (Bartzelona), Destilerías Químicas DIM (Madril), Electroquímica 
de Flix (Tarragona) eta Insecticidas Cóndor, 1966an jarduera Zornotzara 
(Bizkaia) aldatu zuen enpresa (1985era arte jardun zuen bertan).

Dena dela, lindanoa egotea ez dago lotuta bakarrik HCHa erabili edo 
sintetizatu zuten enpresen kokapenarekin; horrelako fabrikarik ez zegoen 
Iberiar penintsulako beste gune batzuetan ere lokalizatu da. Borobia (Soria), 
Cabria (Palentzia), Vitoria-Gasteiz (Araba), eta Viana eta Iguzkitza (Nafarroa) 
dira tokia horiek. Haietan, urteetan zehar, kutsadura-fokuak antzeman izan 
dira, lindanoaren fabrikazioak sortutako hondakin ugarien legez kanpoko 
isurketaren ondorioz. Lehen ere aipatu denez, enpresak ondorioak aintzat 
hartu gabe libratzen ziren azpiproduktu horietaz, arriskutsuak zirela ongi 
jakin arren. Beren instalazioen barruan lekua libre uzteari ematen zioten 
lehentasuna, ez baitzegoen hondakinok desagerrarazteko tratamendurik, eta 
toki askotan egin zituzten hondakin-isurketak kontrolik gabe eta, askotan, 
baimenik gabe.

3.1. Barakaldo eta Erandio (Bizkaia)

Euskal Herrian bi konpainia aritu ziren HCHa ekoizten: Nexana S.A., 
Merck Alemaniako enpresa transnazionalaren filiala, Asuan (Erandio) 
kokatutakoa, Ibaizabalen itsasadarraren ondoan, 1952tik 1982ra bitartean 
jardunean, 7.000 tona hondakin ekoiztuta, gutxi gorabehera; eta Bilbao 
Chemical S.A., Boehringer Alemaniako beste transnazional baten filiala, 
Ansion (Barakaldo) kokatutakoa, 75.000 tona hondakin ekoiztuta, 1947tik 
1987ra bitartean, azken urte horretan itxi baitzuten.

Barakaldoko (ezkerrean) eta Erandioko (eskuinean) fabriken kokapena.

Bi fabrika horietan sortu ziren milaka tona hondakinen kudeaketa 
desegokiak haietatik hurbileko toki askoren kutsadura larria eragin zuen. 
Guztira, kutsaturiko berrogei gune ere identifikatu ziren, bai enpresen 
inguruetan, bai hondakinak legez kanpo isuri zirelako susmoa zegoen beste 
toki batzuetan. 

Lindano-isurketek eragindako lurzoruei dagokienez, hondeatzea eta 
lurzoruok konfinatzea hautatu zen, eta bi segurtasun-biltegi egin ziren: bat 
Loiun dago, eta han 113.718 m3 lurzoru daude konfinaturik; bestea Argalarion 
dago (Barakaldo), eta 340.000 m3 lurzoru kutsatu dauzka biltegiratuta.

Argalarioko segurtasun-biltegia (Barakaldo).

Fabriken inguruetako kutsadura

Asuako fabrikan sortutako hondakinek Asua ibaiari eragin zioten, eta 
Barakaldokoak Galindo ibaia kutsatu zuen, biak Ibaizabal ibaiaren adarrak. 
Uraren Euskal Agentziak bere garaian egin zuen Hexakloroziklohexanoak 
eragindako kutsaduraren azterketa Ibaizabal ibaiaren eta bere ibaiadar 
nagusien estuarioan lanean aditzera ematen den bezala, Ibaizabal ibaiak 
kutsadura handia jaso du hondakin horien ondorioz.

“Hexakloroziklohexanoak eragindako kutsaduraren azterketa Ibaizabal ibaiaren eta bere ibaiadar 
nagusien estuarioan” lanaren 27. orrialdeko irudia.

Figura 11.  Representación del cumplimiento del promedio anual del sumatorio de HCH (µg l-1) medido 

en las aguas muestreadas en las estaciones del estuario del Ibaizabal, en las campañas 
2012, según la media anual (NCA-MA) establecido en el Real Decreto 60/2011. 

Nexana S.A. enpresaren fabrika kokatuta zegoen tokia, Ibaizabalen itsasadarraren ondoan.

Ansio-Barakaldoko garai bateko fabrika, eraitsia gaur egun.

Oiolako urtegiko kutsadura

Hamarkadetan egin ziren lindano-hondakinen kontrolik gabeko isurketek, 
konposatuaren iraunkortasunarekin batera, azaleko zein lur azpiko urak 
toxikotasun handiko substantziekin kutsatzea eragin dute. Azken batean, 
bereziki larria den ingurumen-arazoa sortu da, eta etengabeko mehatxua, 
osasun publikoarentzat. 

2008. urteko uztailean hexakloroziklohexanoaren (HCH) zenbait isomero 
detektatu ziren Oiolako urtegian, Barakaldoko 100.000 biztanletik gora, 
Sestaoko 28.000 eta Alonsotegiko 3.000 urez hornitzen dituen urtegian, 
alegia. Gertaera horren ondorioz, urtegi horretatik Basatxuko edateko 
uren araztegira (EUA) egiten zen hornidura itxi egin zen, han arazten 
baitziren bertako urak. Zehazki, 2008ko uztailaren 29an detektatu ziren 
kontzentrazioak, araztegiaren irteeran, honako hauek izan ziren:

      - Alfa isomeroa: 154 ng/l.

      - Beta isomeroa: 26 ng/l.

      - Delta isomeroa: 13 ng/l.

Aurreko kontzentrazio horien batura 193 ng/l da. Egun horietan bertan, 
Oiolako urtegian 491 ng/l-ko HCH-mailetara iritsi zen, EBko eta Espainiako 
araudiek ingurune urtarrerako une jakinetan onartutako gehienezko 
kontzentrazioa baino hamabi aldiz eta erdi handiagoa ia.

Oiolako urtegia, lindanoz kutsatua gaur egun.

EAEko administrazioaren jarduerek, funtsean, kutsadura-fokuak bilatzea 
izan dute helburu. Hala ere, zenbait urte ikertzen eman eta gero, autonomia-
erkidegoko gobernuari gastu ekonomiko handia eraginda, gaurko egunez ez 
da oraindik antzeman kutsadura-fokua. Lindanoa ekoizten zuten enpresek 
hondakinekin egin zituzten kudeaketaren zein isurketaren gainean inolako 
kontrolik egon ez zenez, halako fokuak lokalizatzea oso zaila da, eta diru-
kutxa publikoei kostu handia dakarkie. 

Erakundeek eginiko azterketen ondorio bakarra izan da ur kutsatuak 
Angela errekatik zetozela, eta HCH-isomeroen mailek gora egiten zutela 
euria eginez gero. Horregatik, “Oiolako urtegiko ura giza kontsumorako 
erabiltzeko jarduera-prozedura” ezarri zen. Protokolo horren arabera, Angela 
errekak urtegira 50 l/s-ko gehienezko emaria ekar zezakeen, eta 25 ng/l-ko 
gehienezko kontzentrazioa, HCH-isomero guztien kontzentrazioa baturik. 
Bi parametro horiek astero neurtuko ziren, urtegiko ura giza kontsumorako 
erabiltzeko.  

2011. urteko irailean, erabakia argudiatzeko arrazoirik gabe, aurreko 
prozedura aldatu zuten. Onartutako gehienezko kutsadura-maila 20 ng/l 
izango zen aurrerantzean isomero bakoitzerako, banaka kontuan hartuta, 
eta, horrela, segurtasun-muga jaitsi egin zen. Protokoloak beste aldaketa 
batzuk izan zituen, eta, 2013. urteko martxoan, onartutako emari-muga 
kendu egin zen. Aldaketa bakoitzak osasun publikoarentzako arriskua 
areagotu du, gero eta HCH gehiago sartzea ahalbidetzen zutelako. Arazoa 
da hori ez dagoela arauturik hirien hornidura-ura ekoizteko erabiltzen diren 
uretarako. Ez da ahaztu behar Europako eta Espainiako araudietan ageri 
diren gehienezko lindano-kontzentrazioak ingurune urtarrerako ezarririk 
daudela, ez kontsumo-uretarako. Osasun Ministerioak 140/2003 Errege 
Dekretuan, lehen ere aipatu denez, ez du mugarik finkatzen lehentasunezko 
substantzietarako, HCHa halakoen artean dagoelarik, hain zuzen. Araudi 
hori eguneratu egin beharko litzateke, hainbat adituk askotan aditzera eman 
dutelako onartutako kontzentrazioa zero izan beharko litzatekeela. Lindanoa 
egotea, oso gutxi izanik ere, kaltegarria da osasunarentzat.

Zenbaitetan, berriz ere hartu zen urtegiko ura hiri-hornidurarako, baina 
euri handiak egitean eta alerta-sisteman hutsak egotean, oraingoz, urtegia 
hornidura-sareari konektatzeari utzi zaio 2014. urteko irailetik, batere 
bermerik gabe, arazoa konpontzeko planik ez baitago. Urtegiak 130.000 
biztanletik gora hornitzen zituen, hau da, haren kutsaduraren ondorioz 
pertsona-kopuru handia lindanoaren eraginpean egon da txorrotako uraren 
bidez, urte askotan zehar, ziur asko. 

Bestalde, Angela errekaren zein urtegiaren inguruetan badira abeltzaintza-
ustiategi batzuk, eta hango abereek haien uretatik edan ohi dutela ikus 
daiteke, horrek dakarren arriskuarekin, bai abereentzat, bai gero haien okela, 
esnea edo produktu eratorriak kontsumituko dituzten pertsonentzat, HCHa 
biometatze zein biohanditze nabarmeneko konposatua izaki.

Oiolako urtegiaren ikuspegia, behiak ur-bazterrean edaten.

Aurreko guztiaz gain, urtegi baten kutsadurak dakartzan efektu negatiboen 
multzoa gehitu behar da. Presa bat eraikitzeak, betiere, kostu handia eragiten 
du, ingurumenaren nahiz ekonomiaren aldetik. Diru publiko asko inbertitu da 
bere garaian ingurumen-inpaktu handia izan zuen azpiegitura bat egiteko, 
eta azpiegitura oso kaltetuta gertatu da, eta, gaur egun bederen, erabilezin 
geratu da, inolako erantzukizunik hartu ez duen enpresa pribatu batek hango 
urak kutsatu dituelako.

Angela erreka, Oiolako urtegira lindanoa iristeko bidea.

Angela errekaren ikuspegi panoramikoa.

1987. urtean, Barakaldon kokaturiko bigarren fabrika itxi zuten. Hartara, 
hogeita hamar urte igaro dira itxi zenetik, eta orduan sorturiko hondakinen 
kudeaketa ezin okerragoak ekarritako ondorioak oraindik ere nabaritzen dira 
eskualdean. 

Badira lokalizatu ezin izan diren kutsadura-fokuak, Barakaldo, 
Sestao eta Alonsotegiko biztanleek urteetan zehar edan izan duten 
ura kutsatzen dutenak. Gainera, ingurumen zein ekonomiaren aldetik 
kostu handia eragindako azpiegitura handi bat, urtegi bat, erabilezin utzi 
du. Galera ekonomiko horiez gain, inbertsio asko egin behar izan ditu 
euskal administrazioak kutsadura-guneak bilatzeko, ezerezean geratu den 
ahalegina, zenbaitetan.

3.2. Sabiñánigo (Huesca)

Barakaldoko Bilbao Chemical S.A. enpresak Euskadiz haraindi hedatzea 
lortu zuen, eta lindanoaren fabrikaziorako instalazio berri bat ireki zuen 
Sabiñánigo hirian, Industrias Químicas del Noroeste S.A. (Inquinosa) 
izenarekin. Konpainiak 1975etik 1994ra bitartean jardun zuen udalerri 
horretan, Aragoiko Gobernuko Lurralde Antolamendurako Sailak 1989. 
urtean jarduera utzi beharra jakinarazi zion arren. Ordutik 23 urte igaro dira, 
eta fabrika ez da oraindik eraitsi.

Inquinosaren fabrika. Sabiñánigoko hiriaren atzean.

Inquinosak sorturiko kutsadura Espainiako kasu larrienetako bat izan da: 
urtero, 6.800 tona hondakin solido eta 300 eta 1.500 tona artean hondakin 
likido sortzen ziren. Dena dela, gero, egunean 30 tona hondakinera igo ziren, 
eta haiek, 1978az geroztik, Sardaseko udal-hondakindegian uzten ziren 
legez kanpo, Sabiñánigon. Azken hori bete zenean, legeari muzin eginez, 
konpainiari berariazko eremu bat esleitu zitzaion Bailíneko hondakindegian, 
udalerri berean, 60.000 tona hondakin solido eta hondakin likidoen kantitate 
zehaztugabe bat isurtzeko, hondakin likido aske gisa (DNAPL, ingelesezko 
siglen arabera), azken horren toxikotasuna askoz handiagoa zelarik. 
Bailíneko hondakindegia kutsatzaile hori jasotzeko erabiltzen zen Europa 
guztiko espaziorik handiena bihurtu zen.

Aipatutako bi hondakindegi horiek eta lindanoa ekoitzi zen fabrika 
(bertan behera utzita orain) Gállego ibaiarekin konektatuta daude maila 
hidrologikoan, eta ez daukate isolatzeko estaldurarik. Hau da, garrantzizko 
kutsadura-iturri potentzialak dira, hexakloroziklohexanoaren (HCH) isomero 
batzuen zein besteen ondorioz, bai eta detektatu diren beste substantzia 
batzuen ondorioz ere, zenbait metal astun, beste organokloratu batzuk edo 
dioxinak tartean direla. 

Gainera, Gállego ibaiaren gaineko Sabiñánigoko urtegiaren terraza 
ibaiglaziarrean kokatuta dago fabrika. Horren ondorioz, lindanoa iragazi egin 
da, eta ibai horretako uretan detektatu izan da hainbatetan, baita Ebroren 
deltan bertan ere, azken horretara isurtzen baita. Ikatz aktibatuzko hiru 
iragazki jarri eta gero, kalkulatzen da ibaiak urtean 140 kilogramo hondakin 
likido eta HCH jaso izan dituela, hondakinak utzi ziren hondakindegietatik. 
Kalkulatzen denez, 50 hektarea lur eta hiru akuifero lindanoz kutsaturik 
daude, bai eta ibai-ohea ere. 

Garai bateko Inquinosa fabrikaren barrualdea gaur egun.

Sardako hondakindegitik eta Inquinosaren fabrikatik Gállego ibairantz doazen lixibiatu-fluxuak.

Bailíneko hondakindegitik Gállego ibairantz doazen lixibiatu-fluxuak.

Inquinosaren fabrika ixtea dekretatu eta gero, Aragoiko Gobernuak 
legezko akzioak abiarazi zituen enpresaren eta haren arduradunen aurka. 
2003. urtean, enpresaren eta haren zuzendari kudeatzailearen (Jesús 
Herboso Pajarrón) aurkako epaiak bide judiziala agortu zuen, eta errekurtsoa 
jartzeko aukerarik gabeko epai irmo egin zen, 6,5 milioi euroko isunarekin. 
Gaur egun, isuna 20 milioi eurokoa da, berandutze-interesak, kalteak eta 
beste faktore batzuk kontuan harturik. Isuna betearazteko aukerak oso gutxi 
dira, denbora luzea igaro delako eta ezinezkoa izan delako jabearen edo 
merkataritza-sozietatearen ondasunik eta/edo kapitalik aurkitzea. 

Aragoiko Gobernuak 56 milioi euro baino gehiago gastatu ditu orain arte 
kutsadurari aurre egiteko jardueretan. Kontrol hidrogeologikorako eta alerta-
sistemetarako bakarrik, urtero lau milioi euro baino gehiago izendatzen 
dira aurrekontuetan. Gainera, 2040. urtera bitartean, 565 milioi euro erabili 
behar dira Sabiñánigon eta Gállego ibaiaren arroan eragindako eremuen 

deskontaminaziorako Plan Estrategikoa gauzatzeko, eraginkorra izateko 
adinako funtsik ez daukan plana.

Life Plus DISCOVERED 2012 proiektuaren barruan, Aragoiko Gobernuko 
Ingurumen Sailak DNAPLak kentzeko probak egin ditu hareharriz osaturiko 
lurzoru-estratu batean, 5 metroko zabaleran, hau da, horrelako saioak 
egiteko inguru optimo batean. Eremu harritsu bat da, eta handik lixibiatua 
iragazten zen, ibairaino iritsita. Sailaren arabera, 2017. urteko otsailean 
lortutako emaitzak egokiak izan dira. Kalkulatzen dutenez, arrakaletatik 
zirkulatzen duen uretan esekitako organokloratuetatik %99 kentzea erdietsi 
dute. Hala ere, arrakalen azaletan inpregnatzen dena ez da garbitu. Saioa 
egin den eremua egun gutxiren buruan bete zen berriz ur kutsatuz, eta 
atzera ere bertan dagoen lindanoaren DNAPLak eta beste konposatu 
batzuen %95 (bentzenoa edo klorobentzenoa, besteak beste) garraiatu 
zituen. ISCO teknikan (in situ oxidatze kimikoa, ingelesezko siglen arabera), 
konposatuaren oxidazio alkalinoa gauzatzen da, eta ura, karbono dioxidoa 
eta potentzia txikiko beste elementu batzuk lortzen dira.

Prozedura horri jarraituz, zulaketak egiten dira 10 metrotik 10 metrora 
estratu harritsuaren erdialdean; zuloetan soda kaustikozko soluzio bat, 
kontzentrazio handikoa, injektatzen da, eta hura egun batzuetan uzten da 
eragina izaten; gero, persulfatoa sartzen da, oxidatzailetzat. Horretarako, bi 
soluzio-moten kantitate handiak behar dira, eta haien gaineko kontrol ona, 
zundaketa bidez. Arazoa da teknika horrek balio duela bakarrik Bailíneko garai 
bateko hondakindegiko DNAPL-fluxuak eta Gállego ibaiaren ibilgua lotzen 
zituzten kareharrizko eta kalkarenitazko estratuen deskontaminaziorako. 
Kalkulatzen denez, 5-7 urteko epea eta 10 milioi eurotik gorako inbertsioa 
beharko dira. Beharrezkoa izango da, era berean, teknika fintzea, saioa estratu 
aukerakoenean baino ez baita egin, M geruza deitutakoan, Bailíneko garai 
bateko hondakindegitik 150 metrora eta Gállego ibaiaren ibilgutik 500 metrora.

Barakaldon bezala, Aragoiko Pirinioaurrean gauzatzen zen industria-jarduera 
guztiz kutsagarri baten aurrean gaude, hondakinak arduragabeki kudeatuta. 
Zabarkeria horren ondorioak, hainbat hamarkadaren ondoren, hango ingurumena 
eta Sabiñánigoko nahiz ibaian beherako beste udalerri batzuetako biztanleen 
osasuna ari dira ordaintzen, bai eta gizartea ere, oro har, Aragoiko Diputazio 
Nagusiaren deskontaminazio-jarduerek eraginiko kostu ekonomikoa dela bide.

3.3. O Porriño (Pontevedra)

1947tik 1964ra bitartean, Zeltia konpainiak lindanoa eta beste pestizida 
batzuk, DDTa kasu, fabrikatu zituen Torneiroseko industrialdean kokaturiko 
instalazio batean, O Porriñon (Pontevedra). Kalkuluen arabera, fabrika 
horretan sorturiko 1.000 tona hondakin baino gehiago isuri ziren inguru 
horretan zein eskualdeko beste gune batzuetan. Areago, haien zati bat 
zorutzat berrerabili zen errepideak konpontzeko, eta intsektizidatzat, eta 
horrek, hala, HCHaren kutsadura-foku gehiago sortu zituen eskualdean.

Fabrika zegoen lursailean babes ofizialeko etxebizitzak eraiki ziren 
1975ean, hura itxi eta hamaika urtera bakarrik, inguruaren deskontaminazio 
egokirik gauzatu gabe.

1999. urtean, Galiziako 
Xuntak plan bat jarri 
zuen abian lurzoruen 
deskontaminaziorako, 
Torneiroseko industrialdea 
barne hartuta, hango 
l u r z o r u e n  e g o e r a 
aztertzeko. Planean egin 
ziren analisiek zenbait 
HCH-isomeroren oso 
kontzentrazio handiak 
a n t z e m a n  z i t u z t e n 
lurzoruetan eta  lur 
azp iko ure tan ze in 
hornidura-uretan. Datu 
horiek aditzera ematen 
dute inguru horretako 
biztanleak lindanoren 
kutsadura-maila handi 
baten eraginpean egon 
zirela urteetan zehar, eta 
horrek haien osasuna 
arrisku larrian jartzen zuen. 
Horregatik, 2010ean, 
garai bateko fabrikaren 
lursailean zeuden babes 
ofizialeko etxebizitzetako 
bizilagunak lekualdatu egin ziren, baina badira oraindik inguruetan bizi diren eta 
beraiek ere birkokatzeko eskatzen duten beste pertsona batzuk.

Egin ziren lehen analisiek kutsadura-maila handiak erakutsi zituzten inguruko 
lurzoruetan, eta, ondorioz, administrazioak zenbait jarduera gauzatu zituzten bertan:

- HCH-kontzentrazioen arabera sailkatu ziren.

- Milioiko 2 parteko (ppm) HCH-kontzentrazioaren minimoa gainditzen zuten 
lurzoruak hesitu eta zigilatu egin ziren.

- Murriztapenak aplikatu zitzaizkion lurzoruen nekazaritzako erabilerari.

- Kutsadura-iturri nagusia bentonitazko panel bertikalekin kapsularatu zen, 
30 bat metroko sakoneran.

- 5 ppm-tik gorako kontzentrazioak zituzten lurzoruak hondeatu egin ziren, 
eta hondakin arriskutsuen hondakindegi batzuetara eraman ziren.

Kutsaturiko lurzoruen azalera 1 km2 da guztira, eta 150.000 m3 lurzoru 
kutsatu baino gehiago kapsularatu dira. Inguru hartan, gaur egun, Syngenta 
Agro enpresaren fabrika bat dago, agrokimikoak fabrikatzekoa, eta Biofabri, 
pertsonentzako txertoak ekoizten duen enpresa bat. Bi instalazioek HCH-
mailak neurtzen dituzten piezometro-sare bat daukate, eta maila horiek 
handiak dira oraindik ere. 

Inbestigazio zonaldeen izendapena (Xunta, 1999)

Aurreko kasuetan bezala, O Porriñon lindano-fabrika bat egoteak mehatxua 
sortu du, eta sortzen ari da oraindik, udalerri horretan bizi diren pertsonen 
osasunarentzat, kutsatzaile horren eraginpean hamarkadak baitaramatzate.

 Gainera, Galiziako Xuntari gastu ekonomiko handia eragin dio, eta, ziur 
asko, gastu horrek gora egiten jarraituko du, lurzoruen deskontaminazio 
egokia oraindik ere premiazkoa delako.

3.4. Borobia (Soria)

Borobiako herrian daukagu lindanoaren fabrikazioan sortzen zen 
hondakin-kantitate eskergaren eta hondakinon kudeaketa ezin okerragoaren 
erakusgarrietako bat. Soriako udalerri horretan, 1988an, Gandalia meategi 
abandonatuan 70 tona hondakin utzi ziren, Bilbao Chemical fabrikatik (Barakaldo) 
ekarrita. Hango bizilagunen kexen ondorioz, kamioek meategira hauts zuri bat 
botatzen zutela ikusi zuten, eta konpainia hondakinak kentzera behartu zuten, 
baina ez zitzaion inolako zigorrik ezarri, ez juridikorik, ez ekonomikorik.

Borobiako herriaren ikuspegi panoramikoa.

Hondakinen ustezko kentze hori beharrezko arreta-neurriak hartu gabe 
eta zegokion kontrol tekniko-administratiboa jaso gabe egin zen, eta, 
areago, handik hainbat urtetara lurzoruak irauli egin ziren, meategian basoa 
lehengoratzeko proiektu publiko bat gauzatzean, lindano-ekoizpenaren 
hondakinak egon zitezkeela aintzat hartu gabe.

Hala, 25 urtez baino gehiagoz administrazio bat ere ez zen arduratu inguru 
hartan kutsadura egoteko aukeraz, harik eta 2013. urtean Ebroko Konfederazio 
Hidrografikoak, Ekologistak Martxan eta ingurumen-arloko beste antolakunde 
batzuek eskatuta, analisi bat egin, eta hasiera batean â-HCH isomeroaren 
maila handiak detektatu zituen arte, urak meategiaren hondeaketaren zuloa 
hartzean eraturiko aintzirako uretan. Aintziran gero egin ziren beste analisi 
batzuetan ere β-HCH balio nabarmenetan agertu zen, baina, hala eta guztiz 
ere, Ebroko Konfederazio Hidrografikoak ez du prestatu zaintza-programa bat 
uretako HCH-isomeroen iturria, kokapena eta mugimendua zehazteko. 

Gandalia meategi abandonatuan sorturiko aintzira, HCHz kutsatua.

Gandalia meategiko aintziran β-HCH zegoela ofizialki jakin zenetik hiru urte 
igaro ziren arte, 2016an, ez zuen analisirik egin Gaztela eta Leongo Juntak 
(hondakinen eta lurzoru kutsatuen alorrean eskumena duen administrazioa 
zen, eta meategia zegoen onura publikoko mendiaren kudeatzailea), 
HCH-isomeroen kutsadurari buruz hondakin-isurketak bere garaian egin 
ziren aldeetan. Analisi horiek frogatu dute bazeudela lurzoru kutsatuak 
“erreferentziazko balio generikoak (EMG) gainditzen dituzten kontzentrazio 
batzuetan, urtarrilaren 14ko 9/2005 Errege Dekretuan (lurzorua potentzialki 
kutsatzen duten jardueren zerrenda eta lurzoru kutsatuak izendatzeko irizpide 
eta estandarrak ezartzekoa) finkaturiko balioak, hain zuzen”.

Gaur egun, Gaztela eta Leongo Juntak azterketa bat kontratatu du, HCH-
isomeroak detektatzeko garai bateko isurketaren aldeetan, baina ez dakigu 
azterketa hori gauzatu den eta zer emaitza izan dituen.

3.5. Cabria (Palentzia)

1988. urteko maiatzean, aurreko kasuarekin batera, Bilbao Chemical 
enpresak lindano-ekoizpenetik zetozen 360 tona hondakin isuri zituen legez 
kanpo Palentziako Cabria herrian. Kasu horretan, garraiolariak isuritako 
hondakinak kendu zituen, era egoki eta zehatzean kendu zirela ofizialki 
jasota egon gabe. 

Gaztela eta Leongo Juntak, Ekologistak Martxan-ek eskatuta, isurketa 
egin zen aldeetako lurzoruaren analisia egin zuen 2016. urteko apirilean, 
eta HCH-isomeroen presentzia negatiboa izan zen. Orain arte, Dueroko 
Konfederazio Hidrografikoak ez die erantzun ez Ekologistak Martxan-en 
ez Gaztela eta Leongo Juntaren eskaerei, inguru horretako uretan HCH-
isomeroak egoteari dagokionez.

Cabrian, Borobian ez bezala, gertaerak arduraz ikertu eta salatu ziren, 
eta, azkenean, Auzitegi Gorenak enpresako lau arduradun kondenatu 
zituen, bi hilabeteko espetxe-zigorra eta milioi bat pezetatik gorako isuna 
ezarrita, delitu ekologikoagatik. Zigor hori motz geratu zen argi eta garbi, 
eta irrigarritzat ere jo liteke.

Cabriako herriaren ikuspegi panoramikoa.

3.6. Viana eta Iguzkitza (Nafarroa)

70eko hamarkadan, Inquinosa fabrikatik (Sabiñánigo) lindano-
ekoizpenaren hondakinak garraiatu, eta Viana eta Iguzkitzako herrietan 
isuri zituzten, legez kanpo. Garaiko prentsak kontatzen du nola egin ziren 
isurketak Iguzkitzan, eta gero kendu egin zirela dio, bizilagunen kexak zirela-
eta. Hala ere, aditzera ematen du, orobat, zati bat ezin izan zela bildu, eta 
lurrez estali zela.

Vianari dagokionez, 1990. urteko 
urtarrilean, Vianako Udalak Nafarroako 
Gobernuari jakinarazi zion bazitekeela 
lindano-hondakinak egotea herri horretako 
udal-mugartean kokaturik zegoen garai 
bateko legar-hobi batean. Nafarroako 
Gobernuak lekuan bertan ebaluazio bat egin 
zedila agindu zuen, eta 3.180 m3 hondakin 
zegoela zehaztu zen. Bolumena gorabehera, 
baieztatu zuen ez zegoela arriskurik 
akuiferoak kutsatzeko, ez baitzeuden 
konektaturik lur azpiko urekin. Hartara, 
ez zen konfinatzeko neurririk hartu, eta 
gomendio bat egin zen, besterik ez, alegia, 
egunen batean lur horiek nekazaritzarako 
erabiltzen baziren, ureztapena bazter zedila, 
perkolazioa saihesteko. Duela gutxi, 2016. 
urteko ekainean, Nafarroako Gobernuko Ingurumen Sailak iragarri zuen bi 
herri horietan gaur egun zer kutsadura-egoera dagoen berraztertuko zuela. 

Azaleko eta lur azpiko urei eragiten dieten HCH-isurketa kontrolatugabe 
guztiek zuzeneko lotura dute Bilbao Chemical S.A., Inquinosa eta Transportes 
Bombin enpresekin; izan ere, hondakinak toki batetik bestera kontrolik gabe 
garraiatu zituzten, eta ongi iruditzen zitzaien tokian isuri zituzten.

3.7. Beste toki batzuk

Lindanoa ekoiztean sortu zen hondakin-kantitate eskerga dela-eta, 
hondakin horiekin egin zen kudeaketa ezin okerragoarekin batera, fabrikazio-
tokia ez ziren beste gune batzuetan legez kanpoko isurketak egitea barne, 
HCHa Estatuko toki askotan dago. 

Lehen fabrikazio-tokiak zehaztu dira, bai eta hondakinak isurtzen in 
fraganti harrapatutako guneak ere. Dena dela, kutsatzaile hori beste toki 
askotan detektatu izan da, eta, ondorioz, pentsa dezakegu beste isurketa 
asko egin zirela, bere garaian antzeman ez zirenak. Isurketa kontrolatugabe 
horietako gehienak Bilbao Chemical eta Inquinosa enpresek egin zituzten, 
hondakinok batetik bestera eraman baitzituzten kontrolik gabe.

Ekologistak Martxan-ek, 2016an, informazioa eskatu zien konfederazio 
hidrografikoei (Ingurumen Ministerioaren mendekoak dira), uretan lindanoa 
detektatua zuten guneei buruz, eta honako informazio hau jaso zen:

Tajoko Konfederazio Hidrografikoa

2014. urtean, 275 Gerindote-Barcience deritzon kontrol-estazioan, 
Torrijosetik hurbil (Toledo), gehienezko kontzentrazio onargarria (180 ng/l) 
zein urteko batez bestekoa (40 ng/l) gainditu ziren.

Tajoko Demarkazio Hidrografikoko Plan Hidrologikoan jasotako Gai 
Garrantzitsuen Eskeman (GGE), aditzera ematen da lindanoa detektatu 
zela 2002an eta 2003an Presa del Rey deritzon presan eta 2002an Puente 

Largo izeneko zubian, Jarama ibaian, Manzanares ibaiak harekin bat egin 
eta gutxira, Madrilgo Erkidegoan.

Dueroko Konfederazio Hidrografikoa

49 zenbakiko ur-masan, Órbigo ibaian (Zamora), gehienezko kontzentrazio 
onargarria (45 ng/l) gainditu zen 2010ean.

Guadalquivirreko Konfederazio Hidrografikoa

2014. urtean, urteko batez bestekoa gainditu zen Guadaira ibaian, Salado 
errekaraino duen bideratzetik ibaian gora.

Segurako Konfederazio Hidrografikoa

2010etik 2012ra bitartean, zenbait laginketa-puntutan kontzentrazio 
onargarriak gainditu ziren:

•	Cola del Parentón (2010): 41 ng/l
•	Santa Gertrudis (2011): 162 ng/l
•	Santa Gertrudis (2012): 46 ng/l
•	Rojales (2012): 626 ng/l (iraila) eta 58 ng/l (urria)
•	Rambla de Albujón: 46 ng/l

Júcarreko Konfederazio Hidrografikoa

Urteko batez besteko kontzentrazioa onartutako mugatik gora handitu zen 
hainbat gunetan, 2010-2015 aldian:

•	Acequia del Rey (2010): 140 ng/l
•	Barranco del Ibi (2010): 90 ng/l
•	Acequia del Rey (2011): 150 ng/l
•	Barranco del Ibi (2011): 50 ng/l
•	Acequia del Rey (2015): 50 ng/l

Miño-Sileko Konfederazio Hidrografikoa

Ur-masek HCHari dagokionez izandako egoera kimikoaren gaineko 
informazioa jaso da, eta egoera hori txarra izan da Louro ibaian eta O 
Porriñon, 2010-2015 aldian.

Guadianako Konfederazio Hidrografikoa

Jasotako datuen artean, gehienezko mugak gainditu izana adierazten 
duen daturik ez da ageri, 2010etik 2015era bitartean.

Ebroko Konfederazio Hidrografikoa

Gállego eta Zadorra ibaiei buruzko datuak eman dira, haiei buruzko 
eranskinekin, Pinako presako eta Ascóko datuez gain. 

Halaber, Konfederazioak substantzia arriskutsuen kontrolari buruz eginiko 
azterketa batean, 2013., 2014. eta 2015. urteetan lindanoa detektatu zen 

Zadorra ibaiaren uretan, Vitoria-Gasteiz eta Tresponde arteko kontrol-puntu 
batean, Krispiñako araztegitik ibaian behera. Analizatu ziren 29 laginetatik, 11tan 
ez ziren betetzen gehienezko kontzentrazio onargarriak. «Lindano-isurketa 
etengabe iragazten da», ematen du aditzera Konfederazioak bere azterketan. 

Kantauriko Konfederazio Hidrografikoa

Konfederazio honek ez zion erantzun gure kontsultari, eskaera bi aldiz 
errepikatu arren.

Konfederazio hidrografikoek emaniko informazioaren arabera, ia gure 
geografia guztian detektatu da lindanoa, eta horrek erakusten du nolako 
inpunitate-maila zegoen isurketa kutsagarri horiek egiteko garaian. Horrez 
gain, ez da ahaztu behar laginak hartzeko kontrol-puntuek kopuru mugatua 
dutela, eta, hortaz, segurua da aurreko hamarkadetan lindanoa isuritako 
beste toki asko badaudela, oraindik antzeman gabekoak.

Hurrengo mapan ageri dira, bai lindanoaren fabrikazio-tokien banaketa 
(urdinez), bai intsektizida horren isurketak edo presentzia detektatu diren 
guneak (laranjaz).

Google Map erabiliz eginiko mapa.

4.- LINDANOA EUROPAR
BATASUNEAN. ARAZOAK
ETA EGUNGO EGOERA

4.1. Erkidegoko ekintza

Espainiako Estatuan ez ezik, EBko beste toki batzuetan ere ekoitzi zen 
lindanoa era estentsiboan, 1950eko hamarkadatik 1990eko hamarkadara, 
txostenaren hasieran esan denez. Eta espektro zabaleko intsektizidatzat 
erabili zen 2008. urtera arte hainbat herrialdetan, azken urte horretan 
haren erabilera guztiak debekatu baitziren. Gaur egun badakigu, debekua 
gorabehera, lindanoaren nahiz hura ekoizteko prozesuen hondakinek 
berebiziko ingurumen-herentzia utzi dutela, ezin neurtuzko ondorioak 
dakartzana, EBko toki ugaritan. Hala ere, lindanoaren kutsadura ez da egon 
Europako erakundeen mahaiaren gainean duela gutxira arte. 

Espainiako Estatuko zenbait tokitan sortu den kezka dela-eta, hainbat 
herritar-kolektibok, antolakunde ekologistak eta alderdi politikok duela 
urte batzuk erabaki zuten apustu egitea EBri begirako lan-fronte baten 
alde, Europako erakundeak ohartarazteko helburuz, tokiko eta eskualdeko 
agintarien ekintzarik ezaren aurrean. 

Hala, azken urteetan Europako Parlamentuko Eskaera Batzordeari 
eskaerak egin zaizkio, Europako Batzordeari kexak aurkeztu zaizkio, eta 
Europako Parlamentuko diputatuen bisitak antolatu dira gure herrialdean 
kalteturik dauden zenbait gunetara. 

Ekologistak Martxan-ek, beste kolektibo batzuekin koordinaturik, 
ordezkari-bidaiak antolatu ditu EBko hiriburura, Europako zenbait federazio 
ekologistarekin nahiz ideologia guztietako eta hainbat herrialdetako ordezkari 
politikoekin biltzeko, Europako Batzordeko Ingurumeneko arduradunak haien 
artean. EBri begirako sentsibilizazio-lan horren funtsezko helburu bat zen 
Europako erakundeei ulertaraztea nolako dispertsio-arriskua dagoen HCHz 
kutsatutako tokietan, azaleko zein lur azpiko uren bidez. Horrek etorkizunean 
kutsadura-foku berriak agertuko direla aurreikustea ahalbidetzen zuen, 
gaur egun bizi ditugun kontrolik ezaren, itsukeriaren eta segurtasunik 
ezaren benetako neurria aditzera emanda. Europako erakundeek Estatuko, 
eskualdeko eta tokiko agintariek beharrezko neurri guztiak hartzen ari ez 
zirela egiaztatzean, Brusela gero eta gehiago arduratu eta inplikatu da gaian.

Kutsatzaile horren iraunkortasuna, dituen propietate biometagarriak eta 
toxikoak, garai bateko ekoizpen-tokietako isuriei buruzko salaketak, eta 
HCH-hondakinen trazabilitaterik eza, haien isurketak legez kanpo eta era 
opakuan egin izana barne, erreakzio-eragingarri gertatu ziren Europako 
Parlamentuan, beste erakunde batzuen artean, eta gizarte zibilak eginiko 
presioen emaitzatzat, azterketa tekniko bat egiteko agindu zuen, lindanoaren 

egoera EB guztian ebaluatzeko: Lindanoa (kutsatzaile organiko iraunkorra) 
EBn. Europako Parlamentua. 

Azterketa horren emaitzak 2016.  urtearen bukaeran atera zituzten, eta 
ezin argigarriagoak izan ziren. Lindanoaren ekoizpenaren eta kudeaketaren 
gaineko kontrolik eza gure herrialdeko egoera zela pentsatuta ere, 
ondorioa zen egoera hori orokorra zela Europako beste toki batzuetan 
ere. Txostenean, EBko lindanoa ekoizteko fabriken eta HCH-hondakinak 
hartutako hondakindegien mapa eguneratua aurkezten da. 

Gaurko egunez, gauza jakina da Europako erakundeetan lindanoaren 
kutsaduraren arazoak egiturazko konponbidea behar duela EBn, eta 
kutsadura puntualeko kasu isolatu batzuk gainditzen dituela. Orain, Europako 
erakundeak iratzarri izanak balio behar du EBko estatuek, Espainiako 
Estatua barne, arazo hau aintzat har dezaten eta konpontzeko behar diren 
neurri guztiak ezar ditzaten. Egia delako, hain zuzen, orainari eragiten ari 
zaiola eta oraindik jaio ez direnen etorkizuna mehatxatzen duela.

4.2. EBko beste kutsadura-foku batzuk

Europako herrialde gehienetan, lindanoa hainbat formula komertzial 
fabrikatzeko erabili zen; alabaina, estatu horietako hamalautan baino ez 
zen fabrikatu, eta prozesu horrek askoz ingurumen-inpaktu handiagoa 
zuen, produktuak formulatze hutsak baino. Eta, herrialde horietatik, 
ongien dokumentaturiko gune kritikoak Alemanian, Eslovakian, Frantzian, 
Hungarian, Italian, Polonian, Txekiar Errepublikan eta Errumanian daude, 
Espainiaz gain. Alemanian, Frantzian, Polonian, Errumanian eta Espainian 
dokumentaturik dagoen hondakin-kantitatea zinez asaldagarria da.

Egiaztatu ahal izan denez, ia lindanoa ekoitzi zuten EBko estatu guztietan 
daude oraindik egin beharreko lanak hondakinen ezabaketarako eta 
lurzoruen, azaleko uren zein lur azpiko uren deskontaminaziorako. Aipatu 
diren gune horietan gehienetan, ehun milaka tona lindano eta beste HCH-
isomero birgaitze-lanen zain daude, eta, horretarako, inbertsio handiak egin 
behar dira eta, zenbaitetan, berebiziko erronka teknikoak gainditu. 

Europa guztia kontuan hartuz egin diren lehen ikerketa horiek gorabehera, 
lindanoak eta HCHak kutsaturiko tokiak ez dira erabat identifikatu Europako 
herrialde guztietan. Haietako batzuei buruzko informazioa falta da, edo dagoena 
urria eta nahasia da; horrek argi uzten du ikerketak sakondu egin behar direla.

Tokietako askotan, kutsadura ongien dokumentatu den horietan, 
Espainiako Estatuko zenbait gunetarako deskribatu den eredua errepikatzen 
da. Fabrikak ibaiertzaren ondoan kokatu ohi dira, hondakin toxikoen 
dispertsiorako arrisku handia sortuta. Garai bateko ekoizpen-tokietatik irteten 
diren isurien kutsatzaileak euriek edo uholdek barreia ditzakete, eta, hortaz, 
alerta-egoera sortzen da kutsadura arro hidriko guztira sakabanatzeko 
mehatxuagatik, azaleko zein lur azpiko uren bidez. 

Aipaturiko Europako Parlamentuaren txostenean zehazten denez, 
ekoizpen-tokietako kutsadura ez zen beti izan hondakinak berariaz utzi 

izanaren ondorioa, eta, aitzitik, eguneroko lanetan gertaturiko istripuzko 
isuriek sortu zuten batik bat. Dena dela, fabrikaren ekoizpena epe luzera 
baztertzeko eragiketak ere izan daitezke, jakina, HCHaren kutsaduraren 
iturri potentziala, eta badira horren ageriko kasuak, hala nola, Sabiñánigokoa 
(Aragoi) eta Morfleetekoa (Hamburg).

Hamarkadetako ekintzarik ezak arazoak larriagotu egin ditu, baina, horren 
ondoriozko zailtasunengatik ere, Europako herrialde guztiek, Bruselatik 
eginiko gomendioei jarraituz, EBren zati handi bati eragiten dion ingurumen-
arazo larri hori konpontzeko beharrezko jarduera guztiak aurrera eramateko 
premia saihestezina da. Europan, oro har, funtsak mobilizatu beharko 
lirateke, lindanoaren ikerketa eta deskontaminaziora bideraturiko plan 
koordinatuak prestatzeko, baina, azkenean, EBko estatuek beraiek ekin 
ahal eta behar diote.

Europar Batasuneko mapa, lindanoaren fabrikazio-tokiak eta lindanoa detektatutako guneak azalduta.

       Lindanoa fabrikatu zen edo uretan kutsatzaile hori agertu den Europar Batasuneko tokiak.

       Lindanoa ekoitzi, baina hura egoteari buruzko informaziorik ez duten herrialdeak.

5.- EKOLOGISTAK
MARTXAN-EN
ESKAKIZUNAK

Ikus dezakegunez, Espainiako l indano-ekoizpena etengabe 
burugabekeriaz jositako kronika bat izan da, haren fabrikazioan sorturiko 
hondakinen oso kudeaketa eskas eta arduragabearekin, zenbaitetan 
eskrupulurik gabekotzat eta delituzkotzat ere jo litekeelarik. 

Izan ere, une oro, horren azpian ingurumenaren babesarekiko erabateko 
mespretxua datza, produktua fabrikatzen zuten enpresena ez ezik, ardura 
zuten administrazio publikoena ere bai, garai hartan hala jokatzen utzi 
baitzieten. Mespretxu hori, gainera, pertsonen biziarekikoa ere bada, beren 
onura ekonomikoa baino ez baitzuten aintzat hartzen.

Azken bi hamarkadetan, Europako Batzordeak EBren esparruan lindanoa 
fabrikatzea eta erabiltzea debekatzen zuen araudia onartu du, eta araudi 
horren transposizioa egin da Espainiako legedira. Halaber, azken urteetan, 
Eusko Jaurlaritzak eta Aragoiko Gobernuak diru-kopuru eskergak gastatu 
dituzte, eta gastatzea aurreikusita daukate, fabrikazioa eta isurketak gertatu 
ziren aldeen deskontaminazioan.

Hala eta guztiz ere, gure ustez, argi eta garbi, egiten ari dena ez da 
nahikoa. Konfederazio hidrografikoen analisien emaitzek aditzera ematen 
dute isurketak gure geografiako toki ugaritan egin zirela. Horrez gain, ziur da 
badirela beste isurketa asko, lokalizatu gabekoak, baita detektatu gabekoak 
ere. Produktu horiek hor lurperaturik jarraitzen dute, urak eta lurzoruak isilean 
eta halabeharrez kutsatzen.

Gure aburuz, Espainiako Gobernua orain arte oso gutxi inplikatu da 
lindanoaren arazo honetan. Ez eta autonomia-erkidegoetako gobernuak ere. 
Egoera horren isla da Gobernuak eta Eusko Legebiltzarrak erakutsi dutela 
EBtik datorren 15 milioi euroko aurrekontu baten berririk ez izatea. Lindanoa 
desagerrarazteko planak abian jartzeko erabili beharreko kopurua litzateke. 
Nahiz eta parlamentari batek baino gehiagok zuzeneko galderak egin dizkien, 
ez dakite ezer aurrekontu horretaz, eta elkarri egozten diote ez ezagutzea. 
Arazo larri horri aurre egin nahi bazaio, jarduerak modu bateratuan egin behar 
dira, eta arazoaren konponbidea ezin da aurrera eraman koordinazio egokia 
ez badago, eta baliabide tekniko zein ekonomikoen kontrola izan gabe.

Gobernuaren jarrerak izan beharko luke Estatu osoan sustatzea, 
administrazio publiko eskudunen bidez eta autonomia-erkidegoetako 
gobernuekin koordinaturik, detekzio eta deskontaminaziorako kanpaina bat, 
hurrengo urteetan gure geografia guztitik lindanoa erabat desagerraraztea 
lortzeko helburuz. Horretarako, detektatzeko eta desagerrarazteko 
dagokion plana prestatu beharko luke, eta hura beharrezko aurrekontu-
baliabideez zuzkitu.

Aldi berean, egungo estatu-araudia aldatu beharko litzateke, alegia, 
otsailaren 7ko 140/2003 Errege Dekretua, giza kontsumorako uren kalitatearen 
gaineko osasun-irizpideak ezartzekoa, lehentasunezko substantziak aurkitu 
diren tokietatik giza kontsumorako ura ekoizteko urak hartzea galarazteko. 
Lege horrek berariaz debekatu beharko luke uneren batean lindanoa detektatu 
zaion edozein ur pertsonen hornidurarako erabiltzea, kontzentrazioa edozein 
izanik ere, nazioarteko erakunde batek baino gehiagok osasun-arloan 
gomendatzen duen bezala. Izan ere, paradoxikoa da gure legedian, lindanoari 
dagokionez, onartutako urteko batez besteko kontzentrazioak eta gehienezko 
kontzentrazio puntual onargarriak ezarririk egotea ingurune urtarrerako, eta 
inolako mugarik ez finkatzea giza kontsumorako ura ekoizteko urak hartzen 
diren aldeetan lindanoa egoteari buruz.

Eta Europar Batasunak urari buruzko araudia badu ere, lurzoruen 
kutsadura konpondu gabeko arazo handia da oraindik. Hortaz, gehien 
eraginiko herrialdeetako bat izanik, Espainiak fronte baten buru izan beharko 
luke EBn, lurzoruei buruzko Europako araudi baterantz aurrera egiteko, 
europar gizarte zibila urteetan eskatzen ari denaren ildotik.6

Azaldutako guztiagatik eta bukatzeko, Ekologistak Martxan-ek tartean 
diren administrazio publiko guztiei dei egiten die (udal, autonomia-erkidego, 
Estatu, eta Europakoak), eta eskatzen die honako jarduera hauek aurrera 
eraman ditzatela:

-  Arazoari modu bateratuan aurre egitea.

-  Lindano-hondakinak isuri diren toki guztiak lokalizatzea eta era 
egokian karakterizatzea.

-  Eremu kutsatu guztien osoko garbiketa bermatzea.

-  Giza kontsumorako ura ekoizteko hargune desegokitzat jotzea 
konposatu organiko iraunkorrek eraginiko ibaiak eta eremuak. 

-  Halako kutsatzaileek eragindako eremuetako biztanleek jasan duten 
esposizioa ebaluatzea.

-  Gertaerak ikertzea eta kutsaduraren eragileei dagozkien 
erantzukizunak (penalak, administratiboak eta politikoak) eskatzea.

-  Aipatutako jarduera horiek gauzatzeko behar diren aurrekontu-sailak 
izendatzea.

-  Gardentasuna eta etengabeko informazioa bermatzea, bai eta egoera honen 
jarraipena egiteko eta konponbidea emateko interesa duten antolakunde 
guztiek (ekologistak, sozialak, bizilagunenak) parte har dezaten ere.

-  Europako jarduera koordinatua bilatzea, bai deskontaminazioari 
buruzko ezaguerak trukatzeko eta ikerketa eta garbiketarako funtsak 
mobilizatzeko garaian, bai lurzoruak babesteko Europako arau-esparru 
baten alde lan egiteko garaian, lurzoruen kutsaduraren arazoari era 
egoki eta koherentean aurre eginda, lurzoru horiexek izaten baitute 
uren gaineko eragina.

6   https://www.people4soil.eu/es

Gure aurrean duela hamarkada batzuk gertatu ziren gertaera eta 
jarduera batzuk dauzkagu, eta halakoen ondorioak, ingurumenaren, 
gizartearen zein ekonomiaren aldetik, gaur egun ari gara bizitzen. Izan 
ere, ordaintzen eta jasaten ari den belaunaldiaren zati bat jaio gabea zen 
gertaera horien garaian. 

Mugimendu ekologistatik behin eta berriz esaten da litekeena dela, 
kasu askotan, ingurumenaren aurka gauzatzen diren ekintzen ondorioak 
etorkizuneko belaunaldiek ere jasatea. Bada, lindanoaren fabrikazioaren eta 
erabileraren arazoa Espainian, argi eta garbi, horietako bat da.

